
Иш татах хэлбэр: Шүүгч, прокурорын ажлыг үнэлж дүгнэх тухай Бавари муж улсын хууль 
зүй, дотоод хэрэг, барилга, зам тээвэр, санхүү, муж улсын хөгжил, хөдөлмөр, нийгэм, гэр 
бүл, интеграцийн асуудал хариуцсан яамдын 2015.03.26-ны өдрийн хамтарсан журам 
(JMBI. S. 18, StAnz. Nr. 16) 
 

 
Бавари муж улсын төрийн албан хаагчийг албан тушаал, мэргэжлийн зэрэг ахиулж 
дэвшүүлэх тухай 2010.08.5-ны өдрийн хуулийн (БТАХАТХ - сүүлд 2014.12.17-ны өдрийн 
хуулийн 12 дугаар зүйлээр нэмэлт, өөрчлөлт оруулсан) 63-р зүйлийн дагуу шүүгч, 
прокурорын ажлыг дараах журмаар үнэлж дүгнэхээр шийдвэрлэв:  
 

1. Ерөнхий зүйл  
 
1.1. Шүүгч, прокурорын ажлыг үнэлж дүгнэх талаар Бавари муж улсын Шүүгчийн тухай 

хуулийн 5 дугаар зүйлд зохицуулсан. Энэхүү журамд өөрөөр заагаагүй бол 
прокурорын ажлыг үнэлж дүгнэхэд БТАХАТХ-ийн 54 – 61 дүгээр зүйлүүдийг 
баримтална (БТАХАТХ-ийн 63-р зүйл). Эдгээр журам нь шүүгч нарын хувьд нэгэн адил 
мөрдөгдөнө (БШТХ-ийн 2-р зүйлийн 1). Уг журамд өөрөөр заагаагүй бол Төрийн 
албаны дотоод журмын 3-р бүлэг мөрдөгдөнө.  
 

1.2. Ажлын үнэлэлт нь боловсон хүчний холбогдолтой бүх шийдвэр гаргалт, ХБНГУ-ын 
Үндсэн хууль болон Бавари муж улсын Үндсэн хуульд заасан үр дүнгийн зарчмыг 
хэрэгжүүлэх гол шалгуур үзүүлэлт байна. Ажлыг үнэлж дүгнэхдээ шүүгч, прокурорын 
онцгой байр суурийг ямагт харгалзана. Үнэлгээний улмаас шүүгч, прокурорын хувийн 
болон албаны хараат бус байдал зөрчигдөж үл болно (Холбооны Үндсэн хуулийн 97, 
ХБНГУ-ын Шүүгчийн тухай хуулийн 25, 26-р зүйлийн 1-р заалт). Бусад харилцаанд 
Төрийн албаны дотоод журмын 3 дугаар бүлгийн 2-т заасан үндсэн зарчмууд (2.2.3 
болон 2.4.5-аас бусад) мөрдөгдөнө.  

2. Чиг үүргийн харъяалал  
 
Дараах албан тушаалтнууд үнэлэлт дүгнэлт өгөх чиг үүрэг хэрэгжүүлнэ:  
 
2.1. Ердийн шүүхэд:  

- Муж улсын дээд шатны шүүхийн (Oberlandesgericht) ерөнхий шүүгч тухайн 
шүүхийн шүүгчийн болон муж улсын анхан шатны шүүхийн (Landgericht, 
Amtsgericht) ерөнхий шүүгч, шүүгчдийн багийн орон тооны даргын ажлыг,  

- Муж улсын анхан шатны шүүхийн (Landgericht) ерөнхий шүүгч тухайн шүүхийн 
шүүгчийн, хэрэв тэрээр Amtsgericht-ийг удирдлагаар хангадаг бол тус шүүхийн 
шүүгчийн ажлыг,  

- Анхан шатны шүүхийн (Amtsgericht) ерөнхий шүүгч тухайн шүүхийн шүүгчийн 
ажлыг,  

- Ерөнхий прокурор нь Ерөнхий прокурорын газрын прокурорын болон 
харъяалах прокурорын байгууллагуудын удирдлагын,  

- Прокурорын байгууллагын удирдлагууд тухайн байгууллагын прокурорын 
ажлыг тус тус үнэлж дүгнэнэ.  
 

2.2. Захиргааны хэргийн шүүхэд:  
- Бавари муж улсын захиргааны хэргийн дээд шүүхийн ерөнхий шүүгч тус 

шүүхийн шүүгчийн болон захиргааны хэргийн анхан шатны шүүхийн ерөнхий 
шүүгчийн ажлыг,  

- Захиргааны хэргийн анхан шатны шүүхийн ерөнхий шүүгч нь тухайн шүүхийн 
шүүгчийн ажлыг үнэлж дүгнэнэ.  

2.3. Хөдөлмөрийн шүүхэд:  
- Муж улсын хөдөлмөрийн дээд шүүхийн ерөнхий шүүгч тус шүүхийн шүүгчийн 

болон хөдөлмөрийн хэргийн анхан шатны шүүхийн ерөнхий шүүгчийн ажлыг,  
- Хөдөлмөрийн анхан шатны шүүхийн ерөнхий шүүгч нь тухайн шүүхийн 

шүүгчийн ажлыг үнэлж дүгнэнэ. 
2.4. Нийгмийн хэргийн шүүхэд:  

- Бавари муж улсын нийгмийн хэргийн дээд шүүхийн ерөнхий шүүгч тус 
шүүхийн шүүгчийн болон нийгмийн хэргийн анхан шатны шүүхийн ерөнхий 
шүүгчийн ажлыг,  

- Нийгмийн анхан шатны шүүхийн ерөнхий шүүгч нь тухайн шүүхийн шүүгчийн 
ажлыг үнэлж дүгнэнэ. 

2.5. Санхүүгийн хэргийн шүүхэд:  
- Санхүүгийн хэргийн шүүхийн ерөнхий шүүгч нь тухайн шүүхийн шүүгчийн 

ажлыг үнэлж дүгнэнэ. 
 

3. Агуулга 
 
Эхлээд үнэлэлт дүгнэлтийн хамрах хугацаанд тухайн шүүгч (прокурор)-ын ажилласан 
үндсэн чиглэлүүдийг дурдана. Ажлын үр дүн, зан төлөвийн хувьд ажил мэргэжилдээ 
тохирох байдал (пригодность), мэргэжлийн ур чадвар гэсэн үзүүлэлтээр үнэлгээг 
гүйцэтгэнэ. Ингэхдээ дараах шалгуур, дарааллаар дүгнэнэ: 

 
3.1. Ажлын үр дүн 

3.1.1. Оногдсон хэрэг маргааныг хянан шийдвэрлэхдээ нягт нямбай байж өөрийн 
санаачлагаар шаардлагатай нэмэлт мөрдөн шалгах болон бусад үйл 
ажиллагаа хэрэгжүүлэх, эхлүүлэх, асуудлын гол зангилааг олж хуулийн 

үндэслэлийг түргэн шуурхай томъёолох, практик шийдлийг олох чадвар; 
Замбараагүй үйл баримтад дүн шинжилгээ хийж хууль зүйн ач холбогдлыг 
нь тодорхойлох, системчлэх, гол аргумент дээр төвлөрөх чадвар;  

3.1.2. Олгогдсон цаг хугацааны болон материаллаг нөөцийн үндсэн дээр ажлын үе 
шатыг урьдчилан тооцоолж, зорилгод нийцүүлэн төлөвлөж, зохион 
байгуулж, хэрэгжүүлэн урьдчилан тооцоолсон системтэй үр дүнд хүрэх буюу 
төлөвлөсөн болон хуульд заасан хугацааг баримтлан ажиллах чадвар; 

3.1.3. Шүүгчийн тухайд - шүүх хуралдаанд бэлтгэлтэй, хэргийн материалыг бүрэн 
судалж оролцох, саатал тасалдалгүй удирдан явуулах, шүүх хуралдааны 
үндсэн зорилгод үйл ажиллагаагаа чиглүүлэх, хэргийн материалыг талуудын 
эрхийг ханган бүрэн дүүрэн ашиглаж ямарваа үйл баримтын болон эрх зүйн 
хүндрэлгүйгээр асуудлыг тодорхойлох, оролцогч талууд болон бусад 
этгээдийг зохих журмын дагуу сонсох, мэдүүлэг авах, зөрчилдөөнийг 
эвлэрлийн журмаар шийдвэрлэхэд нөлөөлөх эсхүл маргааныг сааталгүй 
шийдэлд хүргэх чадвар; шүүх бүрэлдэхүүнд хамаарч буй шүүгчийн хувьд 
тухайн хэргийн үнэн зөвийг тогтооход зохих хувь нэмэр оруулах, хуралдааны 
даргалагчид шүүх хуралдааныг удирдан явуулахад ажил хэрэгчээр дэмжлэг 
үзүүлэх чадвар;  

3.1.4. Прокурорын тухайд – шүүх хуралдаанд прокурорын албаны чиг үүрэг, байр 
суурийн хүрээнд оролцох,  хэргийн үнэн зөвийг тогтооход зохих хувь нэмэр 
оруулах, хэргийн нөхцөл байдлыг нэгтгэн дүгнэж үг хэлэхдээ үр дүнг нь 
бүрэн гүйцэд, ажил хэрэгчээр нэгтгэн дүгнэж үнэлэх, хэргийн бодит болон 
эрх зүйн нөхцөл байдалд нийцүүлэн өргөдөл гаргах чадвар; 

3.1.5. Шүүх хуралдаанд ухаалаг оролцох, зөв хариу үйлдэл үзүүлэх, хүмүүстэй 
харилцахдаа тэнцвэржүүлэх, харилцан ойлголцлыг дэмжих байр сууринаас 
хандах, шаардлагатай тохиолдолд байр сууриа тодорхой илэрхийлэх 
чадвар; 

3.1.6. Прокурорын тухайд – мөрдөн байцаах үйл ажиллагаанд удирдах байр 
сууринаас оролцох чиг үүргээ үр дүнтэй ашиглах, шаардлагатай мөрдөн 
байцаах ажиллагааг санаачлан эхлүүлэх, бусад байгууллагын ажилтнуудтай 
зөв зохистой харилцах чадвар; 

3.1.7. Дарга удирдлага, бусад шүүгч, шүүхийн ажилтнуудтай харилцан итгэлцэл 
бүхий, үр бүтээлтэй хамтран ажиллах, тэдэнтэй нээлттэй бөгөөд харилцан 
ойлголцож харилцах, тэдэнд шаардлагатай мэдээллийг цаг тухайд нь өгч 
ажиллах, материаллаг болон хүн хүчний нөөцийг тэдгээрийн багтаамж, 
хүчин чадлын хүрээнд ашиглах чадвар; 

3.1.8. Удирдах албыг захиран тушаах бус хамтран ажиллах аргаар хэрэгжүүлэх; 
бусадтай харилцах, шүүмжлэлд нээлттэй байх; зөрчилдөөнийг эерэгээр 
зохицуулах, харилцан зөвшилцөлд суурилсан шийдэл олох; аливаа ажлыг 
бүрэн дуустал хийх; хамт ажиллагсдынхаа чадвар, гүйцэтгэлийг зохих 
хэмжээнд нь үнэлэх; ажлын болон харилцааны алдаа дутагдалд цаг тухайд 
нь тууштай хариу үйлдэл үзүүлэх; ажилтнуудад заавар, удирдамж өгөх, 
тэдэнд үлгэр дуурайл үзүүлэх, ажил үүргээ өөрөө хариуцаж бие даан 
хэрэгжүүлэх, өөрийгөө хөгжүүлэхэд нь дэмжлэг үзүүлэх; салбар болон 
байгууллагын хүрээнээс давж сэтгэх, аливааг том зургаар харж ажиллах; 
хувийн амьдрал болон албан ажлаа зохистой уялдуулах; аль ч хүйсийн 
хүнтэй ижил тэгш харьцах, дэмжих; хагас болон бүтэн цагийн ажилтнуудтай 
ижил тэгш харьцах чадвар.  

3.2. Ажил мэргэжилдээ тохирох байдал (пригодность) 
3.2.1. Процессийн оролцогч талууд, өмгөөлөгч, төрийн байгууллага, олон нийттэй 

албаны дүрэм журмын дагуу харилцах, бусадтай харилцахдаа өөрийн 
үйлдлийг шүүн тунгаах, бусадтай зөрчилдөөнтэй үед ч нээлттэй бөгөөд 
шаардлагатай хэмжээнд хүлцэнгүй байж, тэдний нөхцөл байдлыг ойлгож 
харилцах чадвар; 

3.2.2. Мэдээлэл цуглуулах, системчлэх, хоорондын уялдаа холбоог нь олж тогтоох, 
цуглуулсан мэдээллийн хүрээнд үйл ажиллагаа явуулах, шинээр орсон 
өөрчлөлт, шинэчлэлүүдийг соргогоор харж, нээлттэй хүлээж авах чадвар; 

3.2.3. Шийдвэр гаргах, шийдэмгий байх, хариуцлага хүлээхэд бэлэн байх, нийгэм, 
эдийн засгийн хүчин зүйлсийг ойлгож хүлээж авах чадвар; 

3.2.4. Нэмэлт ажил үүрэг хүлээж авахад бэлэн байх чадвар; 
3.2.5. Шинэ төрлийн үүрэг хүлээн авч биелүүлэхэд нээлттэй байх чадвар 

(мэргэжлийн хувьд хөрвөх чадвар); 
3.2.6. Эрүүл мэндийн байдал, хүнд бус хэлбэрийн хөгжлийн бэрхшээлтэй эсэх, 

сэтгэл зүй, бие махбодийн ачаалал даах чадвар; 
3.2.7. Удирдан зохион байгуулах, удирдах албан тушаал хаших чадвар; Уг үнэлгээг 

3.1.8-д дурдсан чадвар, хувь хүний шинжтэй уялдуулан тухайн шүүгч 
удирдах түвшиний алба хаших чадвартай эсэхийг дүгнэнэ; 

3.2.8. Хууль зүйн мэдлэг, өөрийгөө хөгжүүлж давтан сургалтад хамрагдах хүсэл 
эрмэлзэл; 

3.2.9. Хэлэх гэсэн санаагаа, ялангуяа төвөг, ээдрээтэй асуудлыг амаар болон 
бичгээр цэгцтэй, тодорхой, ямар ч хүнд ойлгомжтой илэрхийлэх чадвар; 

3.2.10. Бусад мэдлэг, чадвар (Жнь: шинжлэх ухаан, заах арга зүйн чадвар, туршлага, 
компьютер, гадаад хэлний мэдлэг гм.).  

 
3.3. Албан үүргээ гүйцэтгэх явцад илэрсэн нийгмийн харилцааны туршлага, чадвар 
 

Бавари муж улсын Тэгш эрхийн тухай хуулийн 8-р зүйлийн 2-т заасны дагуу шүүгч, 
прокурорын ажилд дурдсан шалгуур тус бүрээр (Тухайлбал: 3.1.1-д заасан хувийн 
санаачлага, 3.1.7-д заасан багаар ажиллах чадвар, 3.1.8-д заасан удирдан зохион 
байгуулах чадвар, 3.2.3-д заасан хариуцлага хүлээхэд бэлэн байх чанар, 3.2.7-д заасан 
манлайлах чадвар гм.) үнэлэлт дүгнэлт өгөхдөө хүүхэд, өвчтэй хүн асрамжилсан байдал 
эсхүл сайн дурын үйл ажиллагаа эрхэлсэн байдлыг нийгмийн харилцааны туршлага, 
чадвар талаас нь харгалзаж үнэлнэ. Төрийн албаны дотоод журмын 3-р бүлгийн 6.2.2 
дугаар зүйлийн 2 – 4 дүгээр заалтуудыг мөрдлөг болгоно.  
 

3.4. Харгалзан үзвэл зохих бусад зүйл 
 
Харгалзан үзвэл зохих бусад зүйл гэх хэсэгт захиргааны нэмэлт чиг үүрэг (захиргааны 
ямар нэг хэлтэс хариуцаж ажиллахаар хүлээж авсан, хуулийн төсөл боловсруулахад 
өөрийн байр суурийг илэрхийлсэн гм.) мөн албанаас олгосон нэмэлт ажил гүйцэтгэсэн 
(хянан шалгагчаар ажилласан, ажлын хэсэг удирдсан гм.) зэргийг дурдаж гүйцэтгэсэн 
ажлыг нь үнэлж дүгнэнэ. Бусад харилцаанд Төрийн албаны дотоод журмын 3 дугаар 
бүлгийн 6.2.4.2, 6.2.4.3, 7.1.10, 7.2, 7.3, 7.4 заалтыг мөрдөнө. 
 
3.5. Ямар чиг үүрэгт илүү тохирохыг дүгнэх 
 
Тухайн шүүгч, прокурор ямар чиг үүрэг хэрэгжүүлэхэд илүү тохиромжтойг үнэлж дүгнэх 
нь маш няхуур ажиглалт шаардана. Учир нь чухам уг дүгнэлтээс хүний нөөцийн хөгжил, 

тухайн шүүгч, прокурорыг албан тушаал ахиулан дэвшүүлэх шийдвэр шууд хамаарна. Уг 
дүгнэлтийг хийхдээ тухайн шүүгчийн (прокурорын) бусдаас ялгарах онцгой чадвар, давуу 
талыг дурдаж цаашид аль чиглэлд ахиулан дэвшүүлбэл тохиромжтой байж болох талаар 
(тухайлбал, аль нэг хэлтэс, шүүгч, прокурорын ахисан түвшиний алба, шүүхийн захиргаа, 
ажлын хэсгийн ахлагч гм.) дүгнэлт гаргаж болно. Хэрэв дэвшүүлэн ажиллуулах 
боломжтой сул чөлөөтэй орон тоо байвал тухайн шүүгч, прокурор тэдгээр албан 
тушаалыг хашихад хэр тохиромжтой болохыг нэгтгэн дүгнэж тодорхойлно. Удирдах 
албан тушаал хаших хүний нөөцтэй болохын тулд тухайн хүний нийгмийн харилцааны 
чадварыг маш эртнээс ажиглаж, дүгнэх шаардлагатай. Доод түвшиний шүүгч, прокурор ч 
үйлчилгээний нэгжийн хүмүүстэй харилцах явцдаа нийгмийн харилцааны чадвараа 
нотолж харуулах боломж олон гардаг. Бусад харилцаанд Төрийн албаны дотоод журмын 
3-р бүлгийн 8.1 дүгээр зүйлийг дагаж мөрдөнө (8.1.1-ийн 5 хамаарахгүй).  
 

4. Үнэлэлт дүгнэлтийн хэмжүүр болон үнэлгээ  
 

4.1. Тодорхой шүүгч, прокурорын ажлыг үнэлж дүгнэхдээ түүнтэй ижил цалингийн 
тарифийн шатлал дахь бусад шүүгч, прокурорын ажилтай  объектив байдлаар 
харьцуулж үнэлж дүгнэнэ. Иймд тухайн шүүгч, прокурор албан тушаал дэвшсэний 
дараа ажлыг нь үнэлж дүгнэх харьцуулалтын түвшин (масштаб) нэмэгдэнэ.  
 

4.2. Ажлын амжилт, ур чадвар, ажилдаа тохирох байдлыг оноогоор үнэлэхгүй. Үнэлэлт 
дүгнэлтийг ямар нэгэн тогтсон үг хэллэг, үнэлгээний системд баригдалгүй чөлөөтэй 
өгнө. Ингэснээр тухайн шүүгч, прокурорын үл давтагдах онцлог шинжийг илүү 
оновчтой, өөр хооронд нь ялгамжтайгаар илэрхийлэх боломжтой байна. Тухайн 
шүүх, прокурорыг харъяалж буй дээд шатны байгууллага нь өөрийн харъяалж буй 
байгууллагуудын хүрээнд үүнээс ялгаатайгаар зохицуулж болно. Үнэлгээ дүгнэлтийг 
гагцхүү тухайн үнэлэлт, дүгнэлтийн хамаарах хугацаанд гүйцэтгэсэн ажилд 
хамаатуулж өгнө. Шүүгчийн хараат бус байдалд халдахыг оролдсон гэж үзэхүйц ямар 
нэг дүгнэлт хийхийг хориглоно. Шүүгчийн шийдвэрлэсэн хэрэгтэй холбогдуулж байр 
суурь илэрхийлж болохгүй. 

 
4.3. Ерөнхий үнэлгээг 1-с 16 хүртэлх шатлал бүхий оноогоор илэрхийлнэ. Шалгуур 

үзүүлэлт тус бүрийг оноогоор илэрхийлэхээс бусад тохиолдолд Төрийн албаны 
дотоод журмын 3-р бүлгийн 3.2.1 дугаар зүйлийн 2 болон 4-р өгүүлбэр, 3.2.2-р 
зүйлийн 1, 2 дугаар өгүүлбэр мөрдөгдөнө. 
 

5. Тогтмол хугацаанд өгөх үнэлгээ, дүгнэлт  
 

5.1. Хугацаагүй1  томилогдсон шүүгч, төрийн албанд хугацаагүй томилогдсон прокурор-
ын ажлыг дөрвөн жил тутамд үнэлж дүгнэнэ. Одоогийн үнэлгээний үе шат нь 2012 
оны 1-р сарын 1-ээс 2015 оны 12-р сарын 31-нийг хамарна. Бавари муж улсын Хууль 
зүй, барилга, зам тээврийн яамны харъяалан үнэлж дүгнэх албан тушаалтнуудын 
үнэлгээний үе шат нь 2013 оны 1-р сарын 1-ээс 2016 оны 12-р сарын 31-ний хооронд 
байна.  
 

                                                           
1 Үгчилж орчуулбал “насан турш” (орос: пожизненно). Манай хуульд хэрэглэгддэг “хугацаагүй томилох” 
хэмээх ойлголтоос агуулгын хувьд ялгаатай.  

5.2. Үнэлэлт дүгнэлт өгөх хугацаа нь 2016 он, Бавари муж улсын Хууль зүй, барилга, зам 
тээврийн яамны харъяалан үнэлж дүгнэх албан тушаалтнуудыг үнэлж дүгнэх хугацаа 
нь 2017 он байна. 

 
5.3. Үнэлгээний үе шат нь үнэлэлт дүгнэлт өгөх цаг хугацаатай ижил байна. Шинээр 

томилогдсон шүүгч, прокурорын хувьд үнэлэлт дүгнэлтийн хугацаа томилогдсон 
мөчөөс, өмнөх үнэлгээний үе шатанд ажиллаж байсан шүүгч, прокурорын хувьд 
шинэ үнэлгээний үе шат эхэлсэн мөчөөс тус тус эхэлнэ.  

 
5.4. Шүүгч, прокурор жирэмсний болон хүүхэд асрах амралттай эсхүл бусад шалтгаанаар 

ажлаасаа бүрэн чөлөөлөгдсөн хугацааг үнэлгээний хугацаанд оруулж тооцохгүй.  
Европын парламент, германы Бундестаг, Баварийн Ландтагийн фракцад, орон 
нутгийн иргэдийн төлөөллийн байгууллага болон удирдлагын байгууллагад 
ажлаасаа чөлөөлөгдөн ажилласан тохиолдолд тухайн ажил нь  Бавари муж улсын 
төрийн албан хаагчийг албан тушаал, мэргэжлийн зэрэг ахиулж дэвшүүлэх тухай 
хуулийн 15-р зүйлийн 4-р заалтын 1-ийн 3-ын дагуу ажил эрхэлсэнд тооцогдохоор 
байвал үнэлгээний хугацаанд хамруулж тооцно. 

 
5.5. Тодорхой шүүгч, прокурорын ажлыг тогтмол хугацааны үнэлгээнд хамруулах эсэх, 

түүнийг үнэлж дүгнэх эрх бүхий этгээд зэргийг тухайн үнэлгээний үе шат дуусах 
сүүлийн өдрийн нөхцөл байдалд тулгуурлаж шийдвэрлэнэ.  

 
5.6. Бавари муж улсын төрийн албан хаагчийг албан тушаал, мэргэжлийн зэрэг ахиулж 

дэвшүүлэх тухай хуулийн 56-р зүйлийн 2-р заалтын 1-ийн 2-ын дагуу хэрэв үнэлэх 
шүүгч, прокурорын хувь хүнийг үнэлж дүгнэхэд бэрхшээлтэй байвал үнэлгээний үе 
шатыг хойшлуулж болно. Тухайлбал тухайн үнэлгээний үе шатанд багтааж тодорхой 
шүүгч, прокурорын хувь хүний зан төлөвийг бодитой таньж амжихааргүй богино 
хугацаа үлдсэн байх тохиолдлыг үүнд дурдаж олно. 
 

5.7. Үнэлгээний үе шатны сүүлийн оны нэгдүгээр сарын 1-ний өдрөөс хойш шүүгч, 
прокуророор шинээр томилогдсон эсхүл албан тушаал дэвшсэн шүүгч, прокурорын 
ажлын үнэлгээг хойшлуулж дараагийн шинэ үе шатнаас ажлыг нь үнэлж дүгнэнэ. 
Туршилтын хугацаа дуусч шүүгч, прокуророор бүрмөсөн томилогдсон мөчөөс ажил 
хүлээлцэж дуусах хүртэл хагас жилээс дээш хугацаа зарцуулагдсан тохиолдолд 
тухайн шүүгчийн ажилд үнэлгээ өгөх хугацааг үнэлгээний жилийн 6-р сарын 30-наар 
тооцно. Харин ажил хүлээлцэх хугацаа хагас жилээс богино байсан бол  үнэлгээ өгөх 
хугацааг үнэлгээний жилийн 12 дугаар сарын 31-нээр тооцно. Дээд шатны 
байгууллага өөрийн хариуцаж буй салбартаа үүнээс өөрөөр зохицуулж болно. 

 
5.8. Шүүгч, прокурор нь бага насны хүүхдээ халамжилсан, эсхүл үндэслэл бүхий бусад 

шалтгаанаар үнэлгээний үе шатанд ажлаасаа бүрэн чөлөөлөгдөж огт ажиллаагүй, 
эсхүл нэг жилээс бага хугацаагаар ажилласан бол үнэлгээг хойшлуулна;  Бавари муж 
улсын Эх, хүүхдийг хамгаалах тухай хуулийн 2-р зүйлийн 2, 4-р зүйлийн 1-д заасан 
хөдөлмөр эрхлэхийг хориглосон хугацаа ажлаас чөлөөлөгдсөн хугацаанд 
тооцогдохгүй. Энэ тохиолдолд үнэлэлт дүгнэлт өгөх хугацаа нь хуанлийн хагас жил 
өнгөрснөөр дуусгавар болох ба үнэлгээний хугацаа ажилдаа буцаж ирснээс хойш 
бүтэн жил гүйцсэн хуанлийн хагас жил өнгөрснөөр дуусна. Үнэлгээний дараагийн 
хугацаа хүртэл 1 жилээс бага хугацаа үлдсэн байвал үнэлгээг нөхөж хийхгүй. Европын 
парламент, германы Бундестаг, Баварийн Ландтагийн фракцад, орон нутгийн 
иргэдийн төлөөллийн байгууллага болон удирдлагын байгууллагад ажлаасаа 

чөлөөлөгдөн ажилласан нь 5.4.2-д заасны дагуу ажил эрхэлсэнд тооцогдохоор 
байвал энэхүү заалтын 1-р өгүүлбэр мөрдөгдөхгүй. Хэрэв 3 дугаар өгүүлбэрийг 
үндэслэн үнэлэлт дүгнэлт хийх шаардлагагүй болбол тухайн шүүгч, прокурорын 
саналыг үндэслэн албаны эсхүл нийтийн зонхилох эрх ашгийн үүднээс эдэлсэн 
амралт, чөлөөний талаар ажил олгогч байгууллагаас тодорхойлолт гаргуулан авч 
тухайн шүүгч, прокурорын хувийн хэрэгт хавсаргана.  
 

5.9. Үнэлэлт дүгнэлт нь гагцхүү тухайн үнэлгээний үе шат дуусах хүртэлх хугацаанд 
хамаарах үйл баримтад тулгуурлана. 

 
5.10. Тогтмол хугацаанд өгөх үнэлгээний хугацаа нь өмнөх үнэлгээний үе шат дууссан 

өдрийн маргаашаас нэгдсэн байдлаар эхэлнэ. Дээд шатны байгууллага өөрийн 
харъяаллын хүрээнд үүнээс өөрөөр шийдвэрлэж болно. 

 
5.11. Тодорхой шүүгч, прокурорын ажлыг тогтмол явагддаг үнэлгээнд хамруулахгүй 

эсхүл өргөдөлд үндэслэн хамруулж эхлэх тухай шийдвэрийг дээд шатны 
байгууллага гаргана (Баварийн шүүгчийн тухай хуулийн 6-р зүйлийн 1-р өгүүлбэр, 
Бавари муж улсын төрийн албан хаагчийг албан тушаал, мэргэжлийн зэрэг ахиулж 
дэвшүүлэх тухай хуулийн 63-р зүйл). 

 

6.  Тогтмол хугацаанд өгөх үнэлгээ, дүгнэлтийг шинэчлэх  
 

6.1. Үнэлгээний үе шат эхэлсэн хойно үнэлгээний шалгуурын бодит үндэслэлд томоохон 
өөрчлөлт гарсны улмаас өмнөх үе шатны үнэлэлт дүгнэлтийг дараагийн үе шатанд 
ашиглаж тухайн шүүгч, прокурорыг албан тушаал дэвшүүлэх боломжгүй болсон бол 
өмнөх үе шатны үнэлэлт дүгнэлтийг тухайн шүүчч, прокурорын хүсэлтээр үнэлгээний 
шинэ шалгуурт нийцүүлэн шинэчлэнэ (Бавари муж улсын төрийн албан хаагчийг 
албан тушаал, мэргэжлийн зэрэг ахиулж дэвшүүлэх тухай хуулийн 56-р зүйлийн 4-р 
хэсгийн 1, 2-р өгүүлбэр, 63-р зүйл). Тогтмол хугацааны үнэлгээг шинэчлэхдээ ажлын 
үнэлэлт дүгнэлт өгөх хэлбэрийг ашиглана (шинэчилсэн ээлжит үнэлгээ). Бусад 
харилцаанд Төрийн албаны дотоод журмын 3-р бүлгийн 9-р заалтыг дагаж мөрдөнө. 
 

6.2. Шинэчилсэн ээлжит үнэлгээний хамаарах хугацаа нь үнэлгээний сүүлийн үе шат 
болон тухайн үнэлгээг шинэчлэх хүртэлх хугацааг аль алийг нь хамарна. 

 
6.3. Тогтмол хугацаанд өгөх үнэлэлт дүгнэлтийг шинэчлэх нь үнэлгээний дараагийн үе 

шатанд цаг хугацааны хувьд ямар нэг нөлөө үзүүлэхгүй. Дараагийн үе шатны үнэлгээ 
нь 5.3-д заасан журмаар үргэлжилнэ.  

 
6.4. Дээд шатны байгууллага нь өөрийн харъяаллын хүрээндээ 6.1 – 6.3-д зааснаас өөр 

эсхүл нэмэлт зохицуулалт хийж болно.  
 

7. Тодорхой үйл явдалд чиглэсэн үнэлэлт дүгнэлт  
 

7.1. Онцгой шалтгаан бүхий зарим тохиолдолд ээлжит бус үнэлэлт дүгнэлт өгч болно 
(шалтгаант үнэлгээ). Шүүгч, прокурор нь тогтмол хугацааны үнэлэлт дүгнэлтэд 
хамрагдахгүй болсон бөгөөд хамгийн сүүлийн тогтмол хугацааны эсхүл ээлжит бус 
үнэлэлт дүгнэлтээс хойш 4 жилээс дээш хугацаа өнгөрсөн бөгөөд тухайн үнэлгээнээс 
хойш үнэлгээний шалгуур үзүүлэлтэд томоохон өөрчлөлт орсны улмаас өмнө 

хийгдсэн үнэлэлт дүгнэлтийг ашиглах боломжгүй болсон бол өргөдөлд үндэслэн 
шалтгаант үнэлгээ өгч болно. 
 

7.2. 6.3 дугаар заалтыг мөрдлөг болгоно. 
 

7.3. Дээд шатны байгууллага нь 7.1 болон 7.2 дугаар заалтад нэмэлт, өөрчлөлт оруулж 
болно. 
 

8. Үнэлэлт дүгнэлтийг хялбаршуулсан байдлаар үйлдэх  
 

8.1. Тогтмол хийгдэх үнэлэлт дүгнэлт давтагдах  
 
Хэрэв шүүгч, прокурор цалингийн тарифийн нэг тодорхой түвшинд ажиллаж байх 
хугацаандаа хоёр дахь удаагаа ээлжит үнэлэлт дүгнэлтэд хамрагдсан бөгөөд шинэ 
үнэлэлт, дүгнэлт ёсоор өмнөх үе шатны шалгуур үзүүлэлт тус бүрийн болон ерөнхий 
үнэлгээ, тэдгээрийг хэрэглэх зориулалт үндсэндээ өөрчлөгдөөгүй бол үнэлэлт дүгнэлтийг 
өмнөх үнэлгээний үе шатныхтай ижил байгааг дурдах замаар хийж болохоор дээд шатны 
байгууллага өөрийн харъяалах хүрээнд журамлаж болно.  
 
8.2.  Тодорхой үйл явдалд чиглэсэн үнэлэлт дүгнэлт давтагдах  
 
8.1-ийн зохицуулалт энэ тохиолдолд мөн үйлчилнэ.  
 

9. Туршилтын хугацаанд ажиллаж буй шүүгч, прокурорын ажлыг үнэлж дүгнэх 
 

9.1. Туршилтын хугацаанд ажиллаж буй шүүгч, эсхүл шүүгчийн албанд томилогдохоор 
туршилтын хугацаанд шүүгчээр ажиллаж буй прокурорын ажлыг туршилтын хугацаа 
эхэлснээс хойш 18 сарын дотор, тухайн хугацаа дуусахын өмнө үнэлж дүгнэнэ  
(Бавари муж улсын шүүгчийн тухай хуулийн 6-р зүйлийн 3-ын 1). Дээд шатны албан 
тушаалтан туршилтын хугацааны ажлыг дахин үнэлж дүгнэх шийдвэр гаргаж болно. 
Тухайн прокурор прокурорын албан тушаалдаа туршилтын хугацаанд ажиллаж 
байгаа тохиолдолд холбогдох журмын дагуу шийдвэрлэнэ (Бавари муж улсын 
төрийн албан хаагчийг албан тушаал, мэргэжлийн зэрэг ахиулж дэвшүүлэх тухай 
хуулийн 63-р зүйл). 
 

9.2. Шүүгчээр дэвшин ажиллахаар туршилтын хугацаанд ажиллаж буй төрийн албан 
хаагчийн ажлыг шүүгчээр хугацаагүй томилогдохоос нь өмнө үнэлж дүгнэнэ (Бавари 
муж улсын Шүүгчийн тухай хуулийн 6-р зүйлийн 4). ХБНГУ-ын Шүүгчийн тухай 
хуулийн 10-р зүйлийн 2-т заасан чиг үүргийг хэрэгжүүлэх тохиолдолд үнэлэлт 
дүгнэлтийг тухайн үеийн хэрэгцээ шаардлагад нийцүүлэн зохих  хугацаанд нь 
үйлдэнэ.  ХБНГУ-ын Шүүгчийн тухай хуулийн 10-р зүйлийн 2-р заалтад дээрхиэс гадна 
шүүгчээр ажиллах болзолыг хангасан, төрийн албаны 4 дүгээр түвшинд дэвшин 
ажиллаж буй төрийн албан хаагч мөн хамаарна. Шүүгчээр дэвшин ажиллахаар 
туршилтын хугацаанд ажиллах явцад ажлын үр дүн, ур чадвар, хувь хүний 
төлөвшлийн хувьд шүүгчээр ажиллахад тэнцэхгүй, шүүгчээр хугацаагүй томилоход 
тохиромжгүй болох нь тогтоогдвол тухайн төрийн албан хаагчийн талаарх үнэлэлт 
дүгнэлтийг хойшлуулахгүйгээр гаргана. 

 
9.3. Туршилтын хугацааны дараах болон Баварийн Шүүгчийн тухай хуулийн 6-р зүйлийн 

4-т заасан үнэлэлт дүгнэлтийн төгсгөлд “тэнцэнэ”, “одоогоор тэнцэхгүй”, “тэнцэхгүй” 

гэсэн ерөнхий үнэлгээ өгнө. Үнэлгээг оноогоор илэрхийлэхгүй. Бусад харилцаанд 
Төрийн албаны дотоод журмын 3-р бүлгийн 10.2.1 дүгээр заалтын 10.2.1.4-с бусад 
хэсэг болон 10.2.3 дугаар заалт мөрдөгдөнө. 

 
9.4. Туршилтын хугацааг богиносгох тохиолдолд уг хугацаанд гүйцэтгэсэн ажлын үнэлэлт 

дүгнэлтийг тухайн хугацаанд нийцүүлэн боловсруулж бэлтгэнэ. Туршилтын 
хугацаанд ажиллаж буй нийт шүүгч прокуроруудын дундаж түвшинтэй харьцуулахад 
ямар чадвараараа ихээхэн давуутай байгаа учир туршилтын хугацааг богиносгох 
болсноо уг үнэлэлт дүгнэлтэд тодорхойлж бичнэ. Энэхүү үнэлэлт дүгнэлт нь 
туршилтын хугацаанд ажиллаж буй шүүгчийг бусадтай харьцуулсан харьцуулалт 
дээр тулгуурлаж хийгддэг тул дараа дараагийн үнэлгээнд ашиглахгүй (энд: 
туршилтын хугацаанд ажиллаж буй шүүгч, төрийн албан хаагч – тэнд: цалингийн 
ижил тарифийн бүлэгт хамаарах бүх шүүгч, төрийн албан хаагч). 

 
9.5. Туршилтын хугацаанд ажиллах үеэр тухайн хүн ажлын бүтээмж, мэргэжлийн ур 

чадвар, хувийн зан төлөвийн хувьд шүүгч, прокуророор ажиллахад тохиромжгүй нь 
тогтоогдсоны улмаас ажлаасаа чөлөөлөгдөхөөр байвал уг үнэлэлт дүгнэлтийг 
хойшлуулалгүй гаргана. 

 

10. Явцын үнэлэлт дүгнэлт  
 
Явцын үнэлэлт дүгнэлтэд ерөнхий дүгнэлт оруулахгүй. Дээд шатны байгууллага нь 
өөрийн харъяалах салбартаа үүнээс өөр зохицуулалт оруулж болно. 3 дугаар бүлгийн 3.5-
аас бусад зохицуулалт мөрдөгдөнө. Бусад харилцаанд Төрийн албаны дотоод журмын 
3-р бүлгийн 10.3.1-ийн 1, 3, 4 дүгээр өгүүлбэр болон 10.3.2-ыг дагаж мөрдөнө.  
 

11. Үнэлж дүгнэх ажиллагаа  
 
11.1. Шүүгч 
 
Энэхүү журмын 2 дугаар заалтад дурдсан ерөнхий шүүгч нь үнэлэлт дүгнэлтийг хариуцаж 
гүйцэтгэнэ. Тэрээр үнэлэлт дүгнэлтийг боловсруулахад бусад хүнийг татан оролцуулж 
болно. Үнэлэлт дүгнэлт үйлдэхдээ тэрээр тухайн шүүгчийн харъяалагддаг шүүх 
бүрэлдэхүүний даргалагч шүүгч, харъяалагддаг хэлтсийн даргын саналыг сонсож, 
үнэлэлт дүгнэлтийн төсөл боловсруулахыг тэдэнд даалгаж болно.  
 
11.2. Прокурор  
 
Энэхүү журмын 2 дугаар заалтад дурдсан прокурорын удирдах албан тушаалтан нь 
прокурорын ажлыг үнэлж дүгнэх ажлыг хариуцна. Тэрээр үнэлэлт дүгнэлтийг 
боловсруулахад бусад хүнийг татан оролцуулж болно. Үнэлэлт дүгнэлт үйлдэхдээ тэрээр 
тухайн прокурорыг шууд удирдан ажиллаж буй хэлтсийн даргын саналыг сонсож, түүгээр 
үнэлэлт дүгнэлтийн төслийг үйлдүүүлж болно.  
 
11.3. Үнэлж дүгнэх ярилцлага  

 
11.3.1. Үнэлгээ дүгнэлт нь тухайн шүүгч, прокурорт нээлттэй байна. Үнэлэлт дүгнэлтийг 

хийхдээ тухайн шүүгч, прокурортой уулзаж ярилцана (Бавари муж улсын төрийн 
албан хаагчийг албан тушаал, мэргэжлийн зэрэг ахиулж дэвшүүлэх тухай хуулийн 
61-р зүйлийн 1-ийн 1, 2). Үнэлэлт дүгнэлтийг боловсруулах зорилготой уг уулзалт 

ярилцлагын үеэр үнэлэлт дүгнэлтийн гол агуулгыг тодорхойлж буруу ташаа 
ойлголтуудыг залруулж үнэлэлт дүгнэлтийг илүү үнэн бодитой, алдаа мадаггүй 
хийх нөхцлийг бүрдүүлнэ. Гаргасан томоохон амжилтыг нь онцлон тэмдэглэж, 
хүлээн зөвшөөрөх замаар тухайн шүүгч, прокурорын урам зоригийг дэмжиж 
болно. Ажлыг нь үнэлж буй шүүгч, прокурорын зөвшөөрөлтэйгээр 11.1-ийн 3 
дугаар өгүүлбэр, 11.2-ын 3 дугаар өгүүлбэрт дурдсан хүмүүсийг уг үнэлэлт 
дүгнэлтэд оролцуулж болно. Тухайн шүүгч, прокурорт өөрт нь үнэлэлт дүгнэлтийн 
нэг хувийг өгнө.  
 

11.3.2. Удирдах албан тушаалтан нь үнэлэлт дүгнэлтийг боловсруулахаас өмнө тухайн 
шүүгч, прокурорын ур чадвар, ажлын амжилтын талаар урьдчилсан байдлаар 
үнэлэлт дүгнэлт хийхээр түүнтэй уулзалт ярилцлага зохион байгуулж болно. Энэ 
үеэр ажлаа дүгнүүлж буй шүүгч, прокурор шинэ мэдээ мэдээлэл өгч, тодорхойгүй 
байсан асуудалд тайлбар хэлж болно. 
 

11.3.3. Удирдах албан тушаалтан нь шаардлага гарвал тухайн үнэлгээний үе шатанд 
шүүгч, прокурорын гаргасан ажлын алдаа дутагдлыг үнэлэлт, дүгнэлтийг 
боловсруулахаас өмнө өөрт нь хэлнэ. Ингэхдээ шүүгчийн хувийн болон ажил 
хэргийн хараат бус байдалд халдаж болохгүй (ХБНГУ-ын Үндсэн хуулийн 97-р зүйл, 
Шүүгчийн тухай хуулийн 25-р зүйл, 26-р зүйлийн 1-р хэсэг). 
 

11.4. Үнэлэлт дүгнэлтийг хянаж шалгах 
 
Тухайн шүүгч, прокурор ямар нэг гомдол гаргаагүй бол үнэлэлт дүгнэлтийг дээд шатны 
байгууллага хянаж шалгахгүй (Бавари муж улсын төрийн албан хаагчийг албан тушаал, 
мэргэжлийн зэрэг ахиулж дэвшүүлэх тухай хуулийн 60-р зүйлийн 2-ын 4). Дээд шатны 
байгууллага нь өөрийн харъяалах салбарт өөрөөр зохицуулж болно.  
 

12. Ижил тэгш хандах  
 
Хагас цагаар ажилласан, амралттай чөлөөтэй байсан нь тухайн хүний ажлын үнэлгээнд 
сөргөөр нөлөөлж болохгүй (Бавари муж улсын төрийн албан хаагчийг албан тушаал, 
мэргэжлийн зэрэг ахиулж дэвшүүлэх тухай хуулийн 14.1.2 болон 14.2). Бусад харилцаанд 
Төрийн албаны дотоод журмын 3- бүлгийн 4-ийн 2, 3 дугаар өгүүлбэрийг дагаж мөрдөнө.  
 

13. Хүнд хэлбэрийн хөгжлийн бэрхшээлтэй хүнийг үнэлж дүгнэх  
 
Хүнд ноцтой хөгжлийн бэрхшээлтэй шүүгч, прокурорын ажлыг үнэлж дүгнэхэд Төрийн 
албаны дотоод журмын 3-р бүлгийн 5 дугаар заалтыг мөрдлөг болгоно. 
 

14. Хүчин төгөлдөр болох  
 
Энэхүү хамтарсан журам нь 2015 оны арванхоёрдугаар сарын 31-ний өдөр хүчин 
төгөлдөр болно. Шүүгч, прокурорын ажлыг үнэлж дүгнэх тухай Бавари муж улсын хууль 
зүй, хэрэглэгчдийн эрх ашгийг хамгаалах, дотоод хэрэг, санхүү, хөдөлмөр, нийгэм, гэр 
бүл, эмэгтэйчүүдийн асуудал хариуцсан яамдын хамтарсан 1999.12.20-ны өдрийн 
журмыг (сүүлд 2011.02.28-нд шинэчлэгдсэн) 2015 оны арванхоёрдугаар сарын 30-ны 
өдрөөс хүчингүй болсонд тооцсугай.  


